
 
 

 

 1تر 1 له : د پاڼو شمیره

 german.de-maqalat@afghan  له موږ سره اړیکه ټینگه کړئ همکارۍ ته رابولي.  په دغه پتهښت تاسو نپه درافغان جرمن آنلاین 

 باشد ینم نیلزوماً نظر افغان جرمن آنلا سندهیدهٔ نویعق ،باشدیمضمون م ۀسندین و شکل بدوش نومت تیمسئوول

  عجیبه استاد، عجیبه پوښتنه
 

 
زوی مې د شپږم ټولګي امتحانونه لرل. سبا ته یې د پښتو ازموینه وه. ومې لیدل چې په یوه درس کې نښتی دی، کتاب  

کتابه مخ اړوي، یو شی تکراروي، بیا کتاب ته ګوري، تندی یې تریو شي، سر  ته ګوري، ځان سره بونګېږي بیا له  
وښوروي. دا کار یې څو وارې تکرار شو. پوښتنه مې وکړه: څه شی دې نه زده کېږي؟ ویې ویل: د اډیسن د زېږېدو او  

  وفات نېټې.
 

شیان یې اختراع کړي دي، چېرته اوسېدلی  په پښتو کتاب کې یو لوست د امریکایي مخترع اډیسن په باب و چې څومره 
دی کوم کال کې پیدا شوی او په کوم کال کې مړ شوی دی. ما چې د زوی سرګرداني ته وکتل، ورته مې وویل چې دا  

  تاریخونه یې بیخي مه زده کوه. هغه وویل: که بیا د تاریخونو سوال راشي؟
 

  ما وویل: نه راځي. دا خو د تاریخ مضمون نه دی.
 

ا ماښام چې کور ته راغلم، له زوی مې د امتحان پوښتنه وکړه. ویې ویل یو سوال رانه پاتې شو. سوال هماغه و چې  سب
  ما یې د نه راتلو پېش بیني کړې وه ))اډیسن په کوم کال کې وفات شو؟((

 

چې ورسره    یو دوست مې دوولسم خلاص کړی او اوس په یوه شخصي پوهنتون کې حقوق وایي. یوه ورځ راته راغی
مرسته وکړم. استاد یې وظیفه ورکړې وه چې د افغانستان اوسنۍ سیاسي، اقتصادي، فرهنګي، اجتماعي ستونزې او د  
هغوی حل لارې ولیکي، هغه هم په پنځو مخونو کې. دا هغه مسایل دي چې پوره کتاب ورباندې لیکل کېدای شي خو د  

  لنډې مقالې موضوع نه ده.
 

وست بیا رانه مرسته وغوښته. استاد ورته ویلي وو چې د نادر شاه د خارجي سیاست په باره کې بله ورځ مې همدغه د
سیمینار برابر کړي. ده په انټر نټ کې پسې ګرځېدلی و، یوازې یوه صفحه لیکنه یې په دې اړه موندلې وه او یوه پړپړه  

اړه کتابونه وغواړي او که هغه کتاب نه ورکوي   د نادر افشار په باره کې. ما ورته وویل چې له خپل استاد څخه په دې
نو آدرس خو دې ورکړي چې له دغو کتابونو استفاده کولی شې. استاد ورته د ))افغانستان در مسیر تاریخ(( دویم ټوک 
ورکړی و. دا هغه کتاب دی چې ویل کېږي بل چا لیکلی او هسې د میرغلام محمدغبار په نوم یې چاپ کړی دی. یو 

صب او کینې ډک کتاب دی. حال دا چې د غبار د تاریخ ))افغانستان در مسیر تاریخ(( لومړی ټوک داسې نه مخ له تع
دی. نو یوازې په داسې کتاب پورې تکیه کول به عاقلانه کار وي؟ په هره توګه زما ملګری عاشق الله یعقوب د ښو 

خارجي افغانستان در نیمه اول قرن بیستم(( راکړ   کتابونو او ښې مطالعې څښتن دی، هغه راته د آدامک ))تاریخ روابط
  او د دوست ستونزه مې په دې توګه حل شوه.

 

ما به چې په مکتب او په پوهنتون کې د امتحان لپاره درس وایه، دغه تجربه مې پیدا کړې وه چې د پوښتنې موضوعات 
. اوس چې فکر کوم دا اصلاً زما کمال نه و.  مې پېژندل. په ازموینه کې هماغه پوښتنې راتلې چې ما به یې اټکل کاوه

دا د استادانو کمال و چې مهم او نا مهم یې سره بېلول. طبعاً سړی چې مطالعه کوي پوهېږي چې په دې متن کې کومه 
برخه مهمه ده او باید زده شي. زموږ استادانو اکثراً هماغه موضوعات د امتحان په پوښتنو کې راوړل چې یادول او 

یې ضروري وو خو اوسني ځینې استادان نه پوهېږي چې په پښتو امتحان کې د اډیسن د مړینې نېټه مهمه ده   زده کول
که نور څه؟ ان د پوهنتونونو ځینې استادان په دې باندې سر نه خلاصوي چې د مقالې موضوع څه رنګه وي او شاګرد  

  امي ده.ته څه رنګه ماخذ ورکړي. یو چا ویل د شاګرد ناکامي د استاد ناک

